
QURILISH TASHKILOTLARIDA SIFATNI UZLUKSIZ 
OSHIRISHNING INTEGRATSIYALASHGAN 
BOSHQARUV MEXANIZMI

Annotatsiya: Tezisda qurilish tashkilotlarida sifatni alohida nazorat tadbirlari majmui sifatida emas, balki 
nuqsonlarning oldini olish, boshqaruv jarayonlarini uzluksiz takomillashtirish va raqobat muhitidan olinadigan 
axborot asosida qayta aloqa hosil qiluvchi yagona boshqaruv sikli sifatida tashkil etish masalasi yoritilgan. Ilgari 
taklif etilgan nuqsonlarni oldini olish, sifat menejmentini uzluksiz rivojlantirish va raqobatbardoshlik monitoringi 
mexanizmlari mazmunan birlashtirilib, sifatni uzluksiz oshirishning integratsiyalashgan boshqaruv mexanizmi 
shakllantirilgan. Mexanizmning bosqichlari, boshqaruv vositalari va kutiladigan natijalari tizimlashtirilgan.

Kalit so‘zlar: qurilish sifati, sifat menejmenti, nuqsonlarning oldini olish, uzluksiz takomillashtirish, 
monitoring, raqobatbardoshlik, qayta aloqa, boshqaruv mexanizmi.

Аннотация. В тезисе управление качеством в строительных организациях рассматривается 
не как совокупность разрозненных контрольных мероприятий, а как единый управленческий цикл, 
объединяющий предупреждение дефектов, непрерывное совершенствование процессов и обратную 
связь на основе мониторинга конкурентной среды. Содержательно интегрированы ранее предложенные 
механизмы предупреждения дефектов, непрерывного развития менеджмента качества и мониторинга 
конкурентоспособности. Систематизированы этапы интегрированного механизма, инструменты 
управления и ожидаемые результаты его применения.

Ключевые слова: качество строительства, менеджмент качества, предупреждение дефектов, 
непрерывное совершенствование, мониторинг, конкурентоспособность, обратная связь, механизм 
управления.

Abstract. The thesis considers quality management in construction organizations not as a set of 
separate control measures, but as an integrated management cycle combining defect prevention, continuous 
process improvement and feedback based on competitive-environment monitoring. Previously proposed 
mechanisms of defect prevention, continuous quality-management development and competitiveness 
monitoring are integrated into a single framework for continuous quality improvement. The stages of the 
mechanism, management tools and expected results are systematized.

Keywords: construction quality, quality management, defect prevention, continuous improvement, 
monitoring, competitiveness, feedback, management mechanism.

K I R I S H
Qurilish mahsuloti sifati korxonaning bozor mavqei, buyurtmachi ishonchi va ishlab chiqarish natijalariga 

bevosita ta’sir qiluvchi asosiy omillardan biridir. Shu sababli sifatni boshqarish masalasi nafaqat yakuniy 
nazoratni, balki nuqsonlarning oldini olishga qaratilgan sharoitlarni shakllantirish, jarayonlarni muntazam 
takomillashtirish hamda tashqi raqobat muhitidagi o‘zgarishlarni boshqaruv qarorlariga samarali integratsiya 
qilishni ham qamrab olishi lozim.

Mamlakatimizda qurilishda sifatni oshirish masalasiga hukumat darajasida e’tibor qaratilmoqda va qurilish 
tashkilotlarida sifat menejmenti tizimini yanada rivojlantirish uchun zarur shart-sharoitlar shakllanmoqda. 
Qurilish tarmog‘ini modernizatsiya qilish va sifat nazoratini takomillashtirish bo‘yicha belgilangan vazifalar sifat 
menejmentini tizimli ravishda rivojlantirish hamda uning samaradorligini oshirish uchun yangi imkoniyatlarni 
yuzaga keltirmoqda [1–3].

M A V Z U G A  O I D  A D A B I Y O T L A R  S H A R H I
Sifat menejmenti nazariyasida U. Shuxart, E. Deming, F. Krossbi, J. Juran, A. Feygenbaum va boshqa 

olimlar tomonidan shakllantirilgan yondashuvlar sifatni yakuniy mahsulotni tekshirishdan jarayonlarni 
boshqarish va uzluksiz takomillashtirish bosqichiga olib chiqdi [4]. Qurilish sohasiga tatbiq etilganda esa mazkur 
yondashuvlar ishlab chiqarishning hududiy tarqoqligi, ko‘p bosqichliligi, loyiha hujjatlariga bog‘liqligi, material va 
mehnat resurslari sifatining natijaga kuchli ta’siri kabi xususiyatlarni hisobga olishi kerak. Shu jihatdan qurilish 
tashkilotlarida sifatni oshirish uchun alohida tadbirlar emas, o‘zaro bog‘langan boshqaruv mexanizmi zarur 
bo‘ladi [5–7].

T A D Q I Q O T  M E T O D O L O G I YA S I
Tadqiqot jarayonida ma’lumotlarni guruhlash, tizimli, axborot-mantiqiy va iqtisodiy-matematik 

modellashtirish, tahlil va sintez, ekspertlar so‘rovi va qiyosiy tahlil kabi usullardan foydalanildi.

T A H L I L  V A  N A T I J A L A R
Amaldagi qurilish amaliyotida sifatni ta’minlash jarayonida ish bajarilishining turli bosqichlarida tegishli 

baholash va nazorat tadbirlarini amalga oshirish muhim ahamiyat kasb etadi. Bunday yondashuv nuqsonlarni 
barvaqt aniqlash va ularni samarali boshqarish, xarajatlar hamda muddatlardan oqilona foydalanish, 
shuningdek, resurslar samaradorligini oshirish imkonini beradi. Shu sababli sifatni boshqarishning markaziy 
nuqtasini nazorat bilan bir qatorda profilaktik yondashuvga ham yo‘naltirish maqsadga muvofiq. Nuqsonlarning 
oldini olish tizimi uchta tayanch blokka ega: tamoyillar, zarur shart-sharoitlar va tashkiliy elementlar. Tamoyillar 
bajaruvchini ish mazmuni bilan to‘liq tanishtirish, ish joyi va mehnat operatsiyasini zarur vositalar bilan ta’minlash, 
yozma hujjatlar asosida ishlarni tashkil etish, sifatli materiallardan foydalanish va ishlarning belgilangan tartibda 
yakunlanishini ta’minlash talablarini bir tizimga keltiradi. Bu talablar nazoratning profilaktik va rivojlantiruvchi 
xususiyatlarini kuchaytirishga xizmat qiladi.

Mazkur profilaktik yondashuvning samarali ishlashi uchun tahliliy ma’lumotlar, aniq o‘lchanadigan sifat 
rejasi va baholash uslubiyati muhim ahamiyatga ega. Shuningdek, nazorat subyektlari va obyektlarining aniq 
belgilanishi, qo‘llanadigan nazorat usullarining yagona talqinda amalga oshirilishi hamda ishonchli axborot 
bazasining shakllantirilishi sifatni boshqarish samaradorligini oshiradi. Axborotning to‘liqligi, tasniflanganligi va 
miqdoriy ifodalanganligi keyingi boshqaruv qarorlarining sifatini belgilashga xizmat qiladi. Demak, nuqsonlarning 
oldini olish bosqichi texnik nazorat bilan bir qatorda axborot, mas’uliyat va jarayon intizomini o‘z ichiga olgan 
tashkiliy-iqtisodiy mexanizm sifatida namoyon bo‘ladi.

Nuqsonlarning oldini olish bilan bir qatorda, uzoq muddatli sifat natijalarini ta’minlashda sifat menejmentini 
uzluksiz rivojlantirish muhim ahamiyatga ega. Qurilish tashkilotida sifat menejmenti erishilgan natijalarni 
mustahkamlash bilan birga, yangi talablarni shakllantiradigan va rivojlanib boradigan uzluksiz jarayon sifatida 
tashkil etilishi lozim. Sifat menejmentini uzluksiz rivojlantirishda uch yo‘nalish ustuvor ahamiyatga ega: tizim 
faoliyatini takomillashtirish, inson kapitalini rivojlantirish va raqobatbardoshlik ko‘rsatkichlarini rivojlantirish. 
Tizim faoliyatini takomillashtirish sifat menejmenti hujjatlari, ichki nizomlar, texnologik va boshqaruv jarayonlari 
hamda sifat siyosatini muntazam ravishda takomillashtirishni nazarda tutadi. Inson kapitali yo‘nalishi esa 
o‘qitish, malaka oshirish, sifat to‘garaklari, Kaydzen tamoyillari va rag‘batlantirish mexanizmlarini rivojlantirishni 
o‘z ichiga oladi.

Uzluksiz rivojlantirishning uchinchi yo‘nalishi raqobatbardoshlik ko‘rsatkichlarini boshqarish bilan bog‘liq. 
Qurilish tashkiloti o‘z sifat ko‘rsatkichlarini faqat ichki me’yorlarga nisbatan emas, balki raqobat muhitidagi 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz690

2026-yil, sentabr. 9-son, IV-qism

talablar, buyurtmachi kutishlari va bozordagi yetakchi amaliyotlar bilan taqqoslashi zarur. Shu nuqtada 
monitoring tizimi sifat menejmentining qayta aloqa mexanizmiga aylanadi. Raqobat kuchlari tahlili, tashkilotning 
kuchli va zaif tomonlarini baholash, raqobat ko‘rsatkichlari tizimini shakllantirish hamda ularni davriy ravishda 
qayta ko‘rib chiqish sifatni oshirish dasturiga yangi vazifalarni kiritish imkonini beradi.

Yuqoridagi yo‘nalishlarni yagona mantiqqa birlashtirish natijasida qurilish tashkilotida sifatni uzluksiz 
oshirishning integratsiyalashgan boshqaruv mexanizmi shakllanadi. Ushbu mexanizmda har bir bosqich keyingi 
bosqich uchun axborot va boshqaruv vazifasini yaratadi, monitoring esa jarayonni boshiga qaytaruvchi teskari 
aloqa rolini bajaradi (1-rasm).

1-rasm. Qurilish tashkilotida sifatni uzluksiz oshirishning integratsiyalashgan boshqaruv mexanizmi1

Taklif etilayotgan mexanizmning muhim farqi shundaki, sifatni oshirish jarayoni bir martalik chora-
tadbir sifatida emas, takrorlanuvchi boshqaruv sikli sifatida ko‘riladi. Birinchi bosqichda nuqson ehtimoli ish 
boshlanishidan oldin kamaytiriladi. Ikkinchi bosqichda aniqlangan kamchiliklar sabab bo‘lgan ichki jarayonlar, 
hujjatlar va qoidalar takomillashtiriladi. Uchinchi bosqichda bu o‘zgarishlarni amalga oshiradigan xodimlarning 
bilim, ko‘nikma va mas’uliyati rivojlantiriladi. To‘rtinchi bosqichda ichki natijalar raqobat muhiti va sifat 
ko‘rsatkichlari bilan solishtiriladi. Beshinchi bosqichda esa monitoring natijalari ko‘rsatkichlarni qayta ko‘rib 
chiqish va yangi sifatni oshirish dasturini ishlab chiqishga asos bo‘ladi. Shundan so‘ng sikl yangi, yuqoriroq 
sifat talablari bilan qayta boshlanadi.

Integratsiyalashgan mexanizmning amaliy qo‘llanishi boshqaruv vazifalarini aniq bosqichlarga ajratish 
imkonini beradi. Har bir bosqich uchun alohida vosita va kutiladigan natijani belgilash jarayonni nazorat 
qilinadigan va baholanadigan holatga keltiradi (1-jadval).

1-jadval. 
Sifatni uzluksiz oshirish mexanizmining bosqichlari va natijalari2

Bosqich Asosiy boshqaruv vositalari Kutiladigan natija

Profilaktik boshqaruv Sifat rejasi, loyiha va texnologik hujjatlar, nazorat 
xaritalari

Nuqson ehtimolini ish boshlanishidan oldin 
kamaytirish

Jarayonlarni 
takomillashtirish

SMT hujjatlari, ichki nizomlar, jarayonlar va sifat 
siyosatini qayta ko‘rish

Tizimdagi takrorlanuvchi sabablarni bartaraf 
etish

Inson kapitalini 
rivojlantirish

O‘qitish, malaka oshirish, sifat to‘garaklari, 
Kaydzen, rag‘batlantirish

Mas’uliyat, malaka va sifat madaniyatini 
oshirish

Monitoring va 
baholash

Raqobat kuchlari tahlili, sifat va 
raqobatbardoshlik ko‘rsatkichlari

Tashqi va ichki o‘zgarishlarni o‘z vaqtida 
aniqlash

Qayta aloqa Ko‘rsatkichlarni qayta ko‘rish, sifatni oshirish 
dasturi

Yangi vazifalar va yuqoriroq sifat 
mezonlarini shakllantirish

1	  Manba: mualliflar ishlanmasi.
2	  Manba: mualliflar ishlanmasi.

Jadvaldan ko‘rinadiki, sifatni uzluksiz oshirishning natijadorligi faqat nazorat xizmatining faoliyatiga 
bog‘lanmaydi. Profilaktik boshqaruv ishlab chiqarish bo‘linmalari va loyiha-texnologik xizmatlar bilan, 
jarayonlarni takomillashtirish rahbariyat va sifat bo‘limi bilan, inson kapitalini rivojlantirish esa xodimlarni 
boshqarish tizimi bilan uzviy aloqada ishlaydi. Monitoring bosqichida marketing va iqtisodiy tahlil ma’lumotlari 
sifat menejmenti qarorlariga kirib keladi. Shu tariqa sifat korxonaning bitta funksional bo‘linmasi masalasi emas, 
balki tashkilotning umumiy boshqaruv tizimiga singdirilgan vazifaga aylanadi.

Mexanizmni amaliyotga joriy etishda “sifat bo‘yicha axborot oqimi” alohida ahamiyat kasb etadi. 
Nuqsonlar, rad etilgan ishlar, qayta bajarish holatlari, material sifatiga oid ma’lumotlar, buyurtmachi e’tirozlari 
va nazorat natijalari yagona axborot bazasida jamlanishi lozim. Ushbu ma’lumotlar faqat hisobot uchun emas, 
balki sabablarni aniqlash, takroriy muammolarni guruhlash va yangi profilaktik choralarga asos bo‘lishi kerak. 
Axborot bazasining to‘liqligi va raqamli ifodalanishi boshqaruv qarorlarini subyektiv baholashdan dalillarga 
asoslangan boshqaruvga o‘tkazadi.

Integratsiyalashgan mexanizmda inson omili ham markaziy o‘rinni egallaydi. Qurilish jarayonida ko‘plab 
operatsiyalar ijrochining malakasi, intizomi va texnologik talablarni tushunish darajasiga bog‘liq. Shu sababli 
xodimni faqat ko‘rsatma ijrochisi sifatida emas, sifatni shakllantiruvchi subyekt sifatida ko‘rish zarur. Sifat 
to‘garaklari, kasbiy o‘qitish va Kaydzen elementlari xodimlarning kichik, ammo muntazam takomillashtirish 
tashabbuslarini boshqaruv jarayoniga kiritish imkonini beradi. Rag‘batlantirish tizimida esa faqat hajm va 
muddat emas, nuqsonsiz bajarilgan ish, qayta ishlashlarning kamayishi va takomillashtirish tashabbuslari kabi 
ko‘rsatkichlarni ham hisobga olish maqsadga muvofiq.

Monitoring blokining kiritilishi mexanizmning tashqi muhit bilan uzviy aloqada ishlashini ta’minlaydi. 
Qurilish bozorida buyurtmachi talabi, raqobatchilar takliflari, texnologiyalar va sifat mezonlari muntazam 
ravishda rivojlanib boradi. Korxonaning sifat tizimini ichki standartlar bilan bir qatorda bozor talablari asosida 
ham takomillashtirib borish uning samaradorligini oshirishga xizmat qiladi. Raqobatbardoshlik monitoringi 
esa sifat ko‘rsatkichlarini tashqi muhit bilan solishtirish, mavjud imkoniyatlarni aniqlash hamda sifat siyosatini 
zamonaviy talablar asosida yangilash imkonini beradi. Shu jihatdan monitoring mexanizmning yakuniy 
bosqichi sifatida emas, balki yangi boshqaruv siklining boshlanish nuqtasi sifatida namoyon bo‘ladi.

Taklif etilayotgan yondashuvni bosqichma-bosqich joriy etish maqsadga muvofiq. Dastlab qurilish 
tashkilotida sifat bo‘yicha ma’lumotlar tarkibi va mas’ullar aniqlanadi, mavjud jarayonlar va ularning natijalari 
tizimlashtiriladi. Keyingi bosqichda sifat rejasi, nazorat xaritalari va ichki hujjatlar zamonaviy talablar asosida 
takomillashtiriladi. Shundan so‘ng xodimlarni o‘qitish va sifatni yaxshilash tashabbuslarini rag‘batlantirish 
mexanizmlari rivojlantiriladi. Keyingi bosqichda raqobatbardoshlik ko‘rsatkichlari va monitoring tartibi joriy 
etilib, olingan natijalar asosida sifatni oshirish dasturi muntazam yangilanadi. Bunday ketma-ketlik tashkilotning 
mavjud boshqaruv tizimi bilan uyg‘un holda yangi mexanizmni samarali joriy etish imkonini beradi.

X U L O S A  V A  T A K L I F L A R
Umuman olganda, qurilish tashkilotida sifatni uzluksiz oshirish nuqsonlarni aniqlash yoki yakuniy 

mahsulotni tekshirish bilangina cheklanmasligi kerak. Sifatni barqaror oshirish uchun profilaktik boshqaruv, 
ichki jarayonlarni takomillashtirish, inson kapitalini rivojlantirish, raqobatbardoshlik monitoringi va qayta aloqani 
yagona boshqaruv sikliga birlashtirish zarur. Taklif etilgan integratsiyalashgan mexanizmning ilmiy-amaliy 
ahamiyati shundaki, u sifat menejmentining texnik, tashkiliy va iqtisodiy jihatlarini o‘zaro bog‘laydi va erishilgan 
natijani keyingi takomillashtirish vazifasiga aylantiradi. Natijada sifatni boshqarish reaktiv nazoratdan profilaktik 
va rivojlanuvchi boshqaruv tizimiga o‘tadi.

Amaliy jihatdan ushbu mexanizm qurilish tashkilotlariga: nuqson va qayta ishlashlarni kamaytirish; 
mas’uliyat va nazorat chegaralarini aniq belgilash; sifat bo‘yicha ishonchli axborot bazasini yaratish; xodimlarning 
sifatga daxldorligini oshirish; raqobat muhiti o‘zgarishlarini sifat siyosatiga tezkor kiritish; hamda sifatni oshirish 
dasturlarini uzluksiz yangilab borish imkonini beradi. Shu bois mexanizmni qurilish korxonalarining amaldagi 
sifat menejmenti tizimiga bosqichma-bosqich integratsiya qilish maqsadga muvofiq deb hisoblanadi.

